Melder litteraturen inn att i den pulserande verda

Visse bøker er av eit slikt slag at før boka vert opna, skjønar ikkje lesaren at nokon kunne ha bruk for henne, men etter at ho er lesen, skjønar ikkje lesaren lenger koss ein kan klare seg utan. Dette er ei slik bok.

Tekst og historie er ikkje til å kome

utanom for dei fleste som er interesserte

i å skjøne betre kva for ein

plass og kva funksjonar tekstar

har i den historiske utviklinga.

Her er òg gledeleg mange oppdagingar

å gjere omkring den rolla

tekstvitskaplege disiplinar,w eller

i og for seg alle dei humanistiske

faga, har for å fremje forståinga

av djupe samfunnsmessige og historiske

rørsler.

Så har då også forfattarane

ytra seg klart, mellom anna i

Morgenbladet, om dei humanistiske

forskarane som har sprunge

ifrå ansvaret med å klårgjere

kva for eit samfunnsoppdrag

slike fag har. Morsmålsfaget på

universitet og høgskular har

såleis jamt over gjeve frå seg alle

interessante kulturanalytiske

oppgåver til andre fag, og sit

igjen med ei avmagra nasjonsforståing

frå mellomkrigstida som

ingen har bruk for lenger. Språkfaga

jamt over er komne inn i ei

tenarrolle for ymse samfunnstenester

utan å analysere sin eigen

plass.

Optimisme

Men dette er slett ikkje nok ein

jeremiade over krisa i humaniora

(som vel no har vart i minst femti

år), tvert om er det ei optimistisk

bok. Og på fleire vis overraskande.

Går ein utanom gjengse

skrivemåtar i språk- og litteraturhistorie,

er det svært få – men

Willy Dahl er eitt av dei viktige

unnataka – som har prøvd å gjere

noko som liknar på det desse forfattarane

her gjer, nemleg å

skjøne tekstar som del av produksjons-

og brukssamanhengar.

Ikkje slik at tekstar berre har fått

meining ut frå omstenda, men

koss dei har vore med på å forme,

tolke, ja reint ut skape historiske

omstende. Lettare å lage slike

analysar er det ikkje vorte med

åra, ettersom viktige delar av litteraturvitskapleg

forsking her i

landet har tvihalde på ei ahistorisk

innstilling, der både estetikk

og etikk har vore heilt løyst frå

dei historiske omgjevnadene. Her

vert litteraturen meldt inn i den

pulserande verda igjen.

Mot

Prosjektet er modig på fleire vis,

såleis at det er lagt vekt på at forfattarkollektivet

står samla

ansvarleg for heilskapen, det har

langt på veg også gjeve ein samlande

dialogisk, mest konverserande

stiltone, ein har ikkje falle

for freistinga til å insistere på eit

nytt frelsande perspektiv i feltet.

Eit greitt syn på kva som heng

saman, viser seg i stikkorda som

fungerer som kapitteloverskrifter:

«Teksten, Språket, Saken,

Materialiteten, Sjangeren, Forfatteren,

Leseren». Ofte vert uventa

tekstar lyfta fram – og gjev på

den måten nokså uventa perspektiv

på heilskapen, òg.

Platon og Potter

Som når ein i fyrste kapitlet får

eit møte med Hermes Trismegestos

og den nyplatonske mystikken.

Aktuelle tekstar vert sette

inn i breiare og større samanhengar

gjennom jamt utvida sirklar

av refleksjon og analyse, såleis

synet på dei store løyndomane og

spådomskunsten midt i opplysningstida,

populærkulturen (fram

til Harry Potter), tilhøvet mellom

ytringar og tekstar, kven som tek

del i forståingsprosessen – osb.

Nærast i forbifarta får vi også ei

forståing av at postmoderne litteraturvitskap

har teke over det

religiøst-hermetiske synet på den

kunnskapen ein kan få av store,

høgtidsamt kanoniserte tekstar –

nemleg at meining ikkje finst og

den inste løyndomen er at alt er

tomt.

Ikkje slik her, vilkåra for ulike

forståingsmåtar kjem i framgrunnen,

og i staden for å gå etter

«teksten med stor T», legg denne

boka seg etter «tekstar med liten

t»: Spådomsbøker, almanakkar,

pamflettar, små narrativ som

ytrar seg i ulike media utan å bli

fullt utvikla tekstar (slik som det

teikna «brevet» frå indianarhovdingen

Kund-de-kund i ørnestammen

til den amerikanske presidenten

James Knox Polk i 1849),

Rosetta-steinen, nyhende-notisar

i dagspressa, styringsdokument,

utgreiingar og rapportar, brev,

lovutkast, leksika, talar, tidsskrift,

tekstfragment og småsjangrar

– stutt sagt, dette mylderet

av bitar av tekstunivers som

omgjev oss til dagen.

Røykskadekomiteen

Gjennomgangen av Røykskadekomiteen

sin rapport om kva ein

kunne gjere for å betre tilstanden

for folkehelsa, på bakgrunn særleg

av analysar av forureiningane

frå aluminiumsverket i Årdal

(Odelstingsproposisjon nr. 24,

1960-61), fortel fleire soger samstundes:

Korleis kjelder fungerer

til å opplyse oss om historiske

endringar, kva som må til for at

eit demokratisk system kan vurdere

samanhengar mellom skildeforhold 
og slik utarbeide planar

for å få gjort noko med tilhøva,

korleis noko kan oppfattast som

og argumenterast fram som ei

sak, korleis samtalen om kva

samfunnet vurderer som rett og

naudsynt endrar seg ved bruken

av slike tekstar, osb.

Ikkje minst påtakeleg og tykkest

det meg, gledeleg, er det at

boka etablerer ulike tilgangar til

å skjøne tilhøvet mellom skriftkulturutvikling,

mentalitetsendringar,

tekstanalyse og demokrati.

Lysten til deltaking i samfunnet

kan oppstå gjennom

opplevingar av melodramatiske

romanar som dei til Dickens, den

kan utviklast og raffinerast gjennom

omgang med fleire ulike

sjangrar, og det oppstår diskusjonar

om normer og vurderingsgrunnlag

i samfunnet. Endeleg

kan vi, på denne bakgrunnen, få

opp ein ny diskusjon om kva som

er tekstgrunnlaget for at nasjonen

og samfunnet skal fungere!

Tankehjelp

Denne tankehjelpa boka gjev, vil

eg rekne som langt viktigare enn

alt som ikkje står her. Såleis kan

ein seie det manglar gjennomført

kvinneperspektiv, analysar av tilhøvet

mellom den nasjonale tekstkulturen

og den globale (særleg

den europeiske), systematikk i

synet på populærkulturen sett

opp mot «høgkulturen», vurdering

av tilhøvet mellom kunstprosa og

sakprosa, og litt av kvart anna.

Men å seie at ei bok skulle

vore skriven heilt annleis, er aldri

ei god innvending. Her er så

mykje stoff til ettertanke og så

mange gode døme som blir drøfta

på ein klargjerande måte, at eg

vil tru denne boka vil inspirere

mange lesarar til å tenkje nytt

omkring mange slag tekstar, og

få gode idear til å gjere eigne

undersøkingar eller i alle høve

tenkje over kva tekstbruken har

å seie for ein sjølv og omgjevnadene.

